
 
 

ᐱᕙᓪᓕᐊᔪᑦ ᑐᓴᕋᑦᓴᑦ 
 
 

ᓄᓇᕗᒻᒥ ᐊᐅᔭᖅ ᖃᓕᕋᓕᓐᓂᐊᕐᓇᖅ ᑲᔪᓯᓂᖃᑦᓯᐊᖅᑐᖅ 
 
ᐸᖕᓂᖅᑑᖅ, ᓄᓇᕗᑦ (ᐊᒋᓯ 20, 2010) - ᐊᐅᔭᖅ ᐱᔪᓐᓇᑦᓯᐊᖅᑐᒻᒪᕆᐅᓚᐅᖅᑐᑦ ᓄᓇᕗᒻᒥ ᒪᑭᑉᐸᓪᓕᐊᒍᑕᐅᔪᖅ 
ᓂᐅᕐᕈᑎᖃᖃᑦᑕᓂᕐᒧᑦ ᖃᓕᕋᓕᓐᓂᒃ ᐃᖃᓗᓕᕆᓂᕐᒧᑦ. ᐱᓗᐊᙳᐊᓚᐅᖅᑐᖅ ᐱᓇᓱᐊᕈᓯᐅᑉ ᓄᙳᕆᓚᐅᖅᑕᖓᓂ, 
ᐸᖕᓂᖅᑑᒥ ᑐᓚᑦᑕᕐᕕᖓ ᓂᐅᕋᐃᕕᐅᓚᐅᕐᖓᑦ ᖃᓕᕋᓕᓐᓂᒃ: ᐃᓚᒋᔭᐅᓪᓗᓂ ᑎᓄᔾᔭᕕᒻᒥ ᐊᐅᔭᒃᑯᑦ ᖃᐅᔨᓴᖅᓯᓐᓈᑦ 
ᐃᖃᓗᓕᕆᓂᖏᑕ. ᐱᓕᕆᐊᖅ, ᐱᒋᐊᓚᐅᖅᓯᒪᔪᖅ ᖃᐅᔨᓴᖅᓯᓐᓈᖅᑐᑎᒃ 2009-ᒥ ᐱᓕᕆᐊᖑᓯᒪᔪᖅ ᑲᑐᔾᔨᖃᑕᐅᓪᓗᑎᒃ 
ᐸᖕᓂᖅᑑᒥ ᐃᖃᓗᓕᕆᔨᒃᑯᑦ, CanNor, ᑲᑭᕙᒃ ᑲᑐᔾᔨᖃᑎᒌᓪᓗ. 10,000 ᐸᐅᓐᔅ ᐅᖁᒪᐃᓐᓂᖏᑦ ᖃᓕᕋᓖᑦ 
ᓂᐅᕋᖅᑕᐅᓚᐅᖅᑐᑦ ᐱᓇᓱᐊᕈᓯᐅᑉ ᓄᙳᐊᓂ ᑲᒪᒋᔭᐅᓂᐊᖅᑐᑦ ᐸᖕᓂᖅᑑᒥ ᐃᖃᓗᓕᕆᕕᖓᓂ, ᐊᐅᓪᓚᖅᑎᑕᐅᓕᕐᓗᑎᒃ 
ᓂᐅᕐᕈᑎᖃᕐᕕᐅᒍᓐᓇᖅᑐᓄᑦ ᐅᖓᓯᑦᑐᓄᑦ. 472 ᑕᓐᒥᑦ ᐅᖁᒪᐃᓐᓂᖏᑦ ᓱᓕ ᐱᔭᐅᒍᓐᓇᖅᑐᑦ ᑎᓄᔾᔭᕕᒻᒥ ᖃᓕᕋᓕᒐᑦᓴᐃᑦ, 
ᐱᓕᕆᐊᒧᑦ ᑲᑐᔾᔨᖃᑕᐅᔪᑦ ᓂᐅᕋᐃᓯᒪᓕᕈᑎᒃ ᑭᖑᓂᐊᒍᑦ ᑕᐃᒪᐃᖃᑦᑕᕈᒪᓂᐊᖅᑐᑦ ᐊᐅᔭᒃᑯᑦ ᐅᑭᐊᑦᓵᑦ ᓄᙳᐊᓄᑦ. 
 

“ᐃᓱᒪᓇᖅᑐᖅ ᓯᕗᓪᓕᖅᐹᒥ ᓂᐅᕋᖅᑕᐅᓚᐅᖅᑐᑦ ᑐᓴᕈᒥᓇᖅᑐᓂᒃ ᑭᖑᓂᐊᒍᑦ ᓴᖅᑭᕈᑕᐅᖁᓪᓗᒋᑦ” ᐅᖃᖅᓯᒪᔪᖅ ᕙᐃᓐ 
ᓕᓐᔅ, ᑐᑭᒧᐊᖅᑎᑦᓯᔨ ᐊᕙᑎᓕᕆᔨᒃᑯᑦ ᐃᒪᕐᒥᐅᑕᓕᕆᓂᕐᒧᑦ ᓇᑦᓯᓕᕆᓂᕐᒧᓪᓗ ᐱᓕᕆᔨᖏᓐᓄᑦ. “ᐊᑦᓱᕉᑎᖃᕈᒪᓪᓚᕆᑦᑐᒍᑦ 
ᐱᓕᕆᖃᑎᖃᕐᓗᑕ ᓄᓇᓕᓐᓂ ᓴᙱᔪᓂᒃ ᐃᖃᓗᓕᕆᓂᕐᒧᑦ ᐱᕙᓪᓕᐊᑎᑕᐅᒍᓐᓇᖁᓪᓗᒋᑦ ᑮᓇᐅᔭᓕᐅᕈᑕᐅᒍᓐᓇᖅᑐᑦ 
ᓂᕆᐅᓇᕐᓂᖃᑦᓯᐊᕐᖓᑕ ᒪᑭᑕᒍᑕᐅᒍᓐᓇᕐᓗᑎᓪᓗ ᐱᕈᖅᐸᓪᓕᐊᒍᓐᓇᕐᖓᑕ ᓄᓇᕗᒻᒥ.” 
 

2010 ᐊᐅᔭᒃᑯᑦ ᓯᔾᔭᖅᐸᓯᒻᒥ ᖃᓕᕋᓕᕆᓂᖅ ᐊᑐᐃᓐᓇᐅᒍᑕᐅᓂᐊᖅᑐᖅ ᐱᓇᓱᐊᕈᓯᕐᓂᒃ ᖁᓕᓂᒃ 
ᐃᖅᑲᓇᐃᔮᑦᓴᖃᖅᑎᑦᓯᓂᕐᒧᑦ ᓄᓇᓕᓐᓃᖔᖅᑐᓂᒃ 49’ ᑕᑭᓂᓕᒻᒥ ᐅᒥᐊᖅᐸᒻᒥ, 13-ᓂᓪᓗ ᐱᓇᓱᐊᕈᓯᕐᓂᒃ 
ᐃᖅᑲᓇᐃᔭᕈᑕᐅᒍᓐᓇᕐᓗᓂ ᐸᕐᓂᖅᑑᒥ ᐃᖃᓗᓕᕆᔨᒃᑯᖏᓐᓄᑦ. ᐱᓕᕆᐊᑎᒍᑦ, ᐱᓕᒻᒪᑦᓴᒍᑕᐅᒍᓐᓇᖅᑐᓂᒃ 
ᓴᖅᑭᕈᑕᐅᓯᒪᔪᖅ ᓄᓇᕗᒻᒥᐅᓄᑦ ᐃᓚᐅᖃᑕᐅᑎᑦᓯᓂᕐᒧᑦ ᓄᓇᓕᓐᓂᒥᐅᑕᕐᓂᒃ ᐃᖃᓗᓕᕆᓂᕐᒧᑦ ᖃᐅᔨᓴᖅᑎᐅᑎᑕᐅᓪᓗᑎᒃ. 
ᑖᒃᑯᐊ ᖃᐅᔨᓴᖅᑎᐅᑎᑕᐅᔪᑦ ᐱᓕᒻᒪᑦᓴᔭᐅᒍᓐᓇᕐᓂᐊᕐᒥᔪᑦ ᐊᑐᖃᑦᑕᕐᓗᑎᒃ ᓄᑖᖑᓂᖅᐹᓂᒃ ᖃᕆᓴᐅᔭᒃᑰᖅᑐᓂᒃ 
ᓄᐊᑦᓯᕙᓪᓕᐊᓗᑎᒃ ᑐᑭᓯᒋᐊᕈᑎᑦᓴᓂᒃ ᐃᒪᕐᒥᐅᑕᓂᒃ ᑮᓇᐅᔭᓕᐅᕋᓱᐊᕈᑕᐅᒍᓐᓇᑐᐃᓐᓇᕆᐊᓕᓐᓂᒃ. 
 

“ᐱᕙᓪᓕᐊᑎᑦᓯᓂᖅ ᓄᓇᕗᒻᒥ ᐃᖃᓗᓕᕆᓂᕐᒧᑦ ᐱᕚᓪᓕᕈᑕᐅᒍᓐᓇᕐᓂᖓᓄᑦ ᓄᓇᕗᒻᒥᐅᓕᒫᓄᑦ ᓯᕗᓪᓕᐅᔾᔭᐅᒍᒪᔪᓪᓚᕆᒃ” 
ᐅᖃᖅᓯᒪᔪᖅ ᑖᓂᐊᓕ ᓲᓴᒃ, ᒥᓂᔅᑕ ᐊᕙᑎᓕᕆᔨᒃᑯᓐᓄᑦ. “ᓂᕆᐅᓐᓂᖃᑦᓯᐊᖅᑐᖓ ᐱᕙᓪᓕᐊᑎᑦᓯᒍᒪᓂᕐᒥᒃ 
ᑲᔪᓯᑦᓯᐊᕈᑕᐅᓯᒪᔪᓄᑦ ᐱᕙᓪᓕᐊᑎᑦᓯᓗᑕᓗ ᐃᖃᓗᓕᕆᓂᕐᒥᒃ ᖃᑭᒍᑕᐅᒍᓐᓇᖁᓪᓗᒍᓗ ᓄᓇᕗᓕᒫᒥ.” 
 

ᐊᕙᑎᓕᕆᔨᒃᑯᑦ ᐸᕐᓇᓯᒪᔪᑦ ᖃᐅᔨᓴᕆᐊᒃᑲᓐᓂᕈᒪᓪᓗᑎᒃ ᐃᖃᓗᓕᕆᓂᕐᒧᑦ ᐱᕙᓪᓕᐊᑎᑦᓯᓂᕐᒥᒃ ᑭᕙᓪᓕᕐᒥ ᕿᑎᕐᒥᐅᓂᓗ, 
ᓄᓇᓕᓐᓂ ᐃᓕᓐᓂᐊᖅᓯᓐᓈᑦ ᑲᑎᒪᑎᑦᓯᖃᑦᑕᕐᓗᑎᒃ ᐅᑭᐊᑦᓵᖅ ᐅᑭᐅᕐᓗ. ᐃᓕᓐᓂᐊᖅᓯᓐᓈᑦ ᑲᑎᒪᓂᐅᖃᑦᑕᓛᖅᑐᑦ 
ᐊᓯᐊᒍᑦ ᓄᓇᕗᒻᒥ ᓯᔾᔭᖏᓐᓂ ᑭᓱᖃᕐᒪᖔᑕ ᖃᐅᔨᓴᕐᓂᖃᓛᖅᑐᑦ ᐅᑭᐊᑦᓵᖅ, ᐃᓚᐅᖃᑕᐅᑎᑦᓯᓗᑎᒃ 7-ᖓᓐᓂ ᓄᓇᓕᓐᓂᒃ 
ᓇᓗᓇᐃᔭᐃᖃᑎᒋᓗᒋᑦ ᓄᓇᓕᓐᓂ ᑭᓱᖃᕐᒪᖔᑕ ᐃᖃᓗᓕᕆᓂᕐᒧᑦ ᐱᕙᓪᓕᐊᑎᑕᐅᒍᓐᓇᑐᐃᓐᓇᕆᐊᓕᓐᓂᒃ. 
 

ᖃᐅᔨᓴᕆᐊᒃᑲᓐᓂᓛᖅᑐᑦ ᐱᕙᓪᓕᐊᑎᑕᐅᒍᓐᓇᕐᒪᖔᑕ ᓄᓇᕗᒻᒥ ᖃᓕᕋᓖᑦ, ᐃᖃᓗᐃᑦ, ᑭᖑᑉᐸᐃᑦ ᐊᓯᖏᓪᓗ ᐃᒪᕐᒥᐅᑕᐃᑦ 
ᐱᒋᐊᕈᑕᐅᓛᖅᑐᑦ ᐊᕙᑎᓕᕆᔨᒃᑯᑦ ᖃᐅᔨᓴᕈᑎᑦᓴᖅ ᐅᒥᐊᕐᔪᐊᕋᓛᑦᓴᖓ ᐊᑐᐃᓐᓇᐅᓕᖅᑲᑦ ᐊᐅᔭᖓᓂ 2011. 

 

### 
ᑐᑭᓯᒋᐊᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᒍᓐᓇᖅᑕᐃᑦ:

ᓴᕇᓇ ᑖᑦᔅᕗᑦ 
ᐊᐅᓚᑦᓯᔨᐅᑲᐃᓐᓇᖅᑐᖅ, ᑐᓴᕋᑦᓴᓕᕆᓂᖅ 
ᐊᕙᑎᓕᕆᔨᒃᑯᑦ 

 (867) 975-7749 
 sdodsworth@gov.nu.ca 

 
ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, www.gov.nu.ca. 

News releases are available in Inuktitut, English, Inuinnaqtun and French on www.gov.nu.ca. 
Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca. 

